Erindi fulltrúa SHA á ráðstefnunni Stjórnarskrá til framtíðar sem Nefnd um endurskoðun stjórnarskrár Lýðveldisins Íslands hélt á Hótel Loftleiðum laugardaginn 11. júní 2005 

Samtök herstöðvaandstæðinga leggja til að eftirfarandi verði bundið í stjórnarskrá:

1. að á Íslandi verði aldrei stofnaður her né herskylda leidd í lög.

2. að Ísland fari aldrei með ófriði á hendur öðrum þjóðum né styðji á nokkurn hátt slíkar aðgerðir annarra ríkja.

3. að Ísland og íslensk lögsaga verði friðlýst fyrir kjarnorku-, efna- og sýklavopnum eða öðrum þeim vopnum sem flokka má sem gereyðingarvopn.

Þess er rétt að geta að Þjóðarhreyfingin hefur lagt fram tillögur sem eru í sama dúr og fyrstu tveir liðir þessarar tillögu.
Rök fyrir þessum tillögum byggjast bæði á innlendum hagsmunum og alþjóðlegum.

Frá árinu 1998 hafa hernaðarútgjöld í heiminum farið vaxandi. Skv. sænsku friðarrannsóknarstofnuninni, SIPRI, námu þau þá 765 milljörðum bandaríkjadala en 975 milljörðum dala árið 2004. Báðar upphæðirnar eru lagaðar að verðgildi ársins 2003. Aukningin nam 23%. Tillaga er til aukningar her- og vígvæðingar og hefur hennar einnig orðið vart hér á landi. (1)
Skv. sömu heimild voru Ísland og Costa Rica árið 2003 með lægstu hernaðarútgjöld miðað við þjóðartekjur, 0,0%. Það er væntanlega óbreytt ennþá. Sem betur fer eru hernaðarútgjöld lítil í mörgum löndum en sums  staðar slaga þau upp í útgjöld til menntamála eða heilbrigðismála og fara jafnvel fram úr þeim. (2)
Þjóðir heims hafa sameinast um að hefta útbreiðslu kjarnorkuvopna með NPT-samningnum svokallaða. Sumir mundu segja að kjarnorkuvopn séu ekki sambærileg við önnur vopn, en ef litið er til þess að ýmsir útreikningar hafa sýnt að ef því fé sem eytt er til hernaðar væri í staðinn eytt til betri aðstæðna, heilsugæslu og menntunar mætti bjarga tugmilljónum mannslífa fyrir utan þau mannslíf sem tapast beinlínis vegna beitingar þessara vopna. Þannig má segja að það sé ekki síður skylda allra þjóða að eyða vígtólum og afnema öll hernaðarútgjöld en að stöðva kjarnorkuvígbúnað. Það mætti raunar færa rök að því að einnig ætti að binda í stjórnarskrá að Íslandi standi utan hernðarbandalaga.
Með því að setja ofangreind atriði inn í stjórnaskrá okkar erum við því bæði að tryggja að hér verði ekki tekið fé frá velferðarmálum til hernaðarútgjalda og leggja okkar að mörkum til friðsamlegri og betri veraldar og sýna öðrum þjóðum fordæmi. 
Reyndar eru til fordæmi í þessa veru í stjórnaskrám annarra ríkja og skulu hér nefnd nokkur. 
Þýska stjórnarskráin leggur ekki bann við stofnun hers, en hins vegar segir þar: „Aðgerðir sem miða að því að trufla friðsamlega sambúð milli þjóða, sérstaklega með því að undirbúa árásarstríð, eru ekki leyfilegar. Fyrir þær ber að refsa.“ Í stjórnarskrá Austur Tímor segir svo: „Lýðveldið Austur Tímor mun halda uppi friðsamlegum samskiptum og samvinnu við allar aðrar þjóðir, stefna að friðsamlegri lausn deilumála, almennri, jafnri og skipulegri afvopnun, nýrri sameiginlegri skipan öryggismála og nýrri alþjóðlegri efnahagsskipan sem geti tryggt frið og réttlæti í samskiptum þjóða.“
Tvö ríki hafa það hins vegar í stjórnarskrá sinni að ekki skuli stofnaður her í landinu, Costa Rica og Japan. Í stjórnarskrá Costa Rica er lagt bann við „her sem varanlegri stofnun“. Í japönsku stjórnarskránni segir beinlínis: „... mun aldrei verða komið á fót land-, sjó- eða flugher né öðrum vígbúnaði. Réttur ríkisins til hernaðar mun aldrei verða viðurkenndur.“ 

Vissulega hafa ráðamenn sumsstaðar haft lag á að fara kringum þessi ákvæði, eins og sjá má af þátttöku Þýskalands í innrás í Júgóslavíu 1999 og Japans í hernámi Íraks, en þó teljum við þessi ákvæði ekki þýðingarlaus.

_________________________________________

(1) http://www.sipri.org/contents/milap/milex/mex_wnr_table.html
(2) http://www.sipri.org/contents/milap/milex/mex_burden.html
Vefur stjórnarskrárnefndar: www.stjornarskra.is/ 

Slóð á þessa grein: http://fridur.is/wp-content/skrar/stjornarskrainnlegg.doc
